ՏԵՂԵԿԱՆՔ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԵՎ ՃԱՊՈՆԻԱՅԻ ՄԻՋԵՎ ԵԿԱՄՈՒՏՆԵՐԻ ԿՐԿՆԱԿԻ ՀԱՐԿՈՒՄԸ ԲԱՑԱՌԵԼՈՒ ԵՎ ՀԱՐԿՈՒՄԻՑ ԽՈՒՍԱՓԵԼՆ ՈՒ ՇՐՋԱՆՑԵԼԸ ԿԱՆԽԵԼՈՒ ՄԱՍԻՆ» ԿՈՆՎԵՆՑԻԱՅԻ ՍՏՈՐԱԳՐՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ

Պետությունների միջև կնքվող եկամուտների և գույքի կրկնակի հարկումը բացառելու մասին համաձայնագրերը (կոնվենցիաները) կարգավորում են պայմանավորվող պետությունների միջև առևտրատնտեսական հարաբերություններում առաջացող հարկային հարցերը: Այդ առումով, նմանատիպ համաձայնագրերը նշանակալի ազդեցություն են ունենում պետությունների կողմից իրականացվող արտաքին տնտեսական քաղաքականության վրա:
Կոնվենցիայի ստորագրմամբ հնարավոր կլինի՝
1. բացառել Հայաստանի Հանրապետության և Ճապոնիայի միջև եկամուտների կրկնակի հարկումը, ինչը հնարավորություն կտա խրախուսել ձեռնարկատիրական գործունեությունը պայմանավորվող պետություններում` ստեղծելով նպաստավոր մրցակցային պայմաններ,
1. ստեղծել ներդրումային բարենպաստ միջավայր, խթանել երկկողմ առևտրաշրջանառությունը, ներդրումների հոսքը` օտարերկրյա ներդրումների համար ստեղծելով բարենպաստ հարկային միջավայր,
1. ստեղծել կանխատեսելի և կայուն հարկային դաշտ ներդրողների համար,
1. նպաստել միջազգային հարկային հարաբերություններում ՀՀ ներգրավվածության աճին։
Պետությունների միջև կնքվող եկամուտների և գույքի կրկնակի հարկումը բացառելու մասին համաձայնագրերը (կոնվենցիաները) նախատեսում են նաև երկու պետությունների հարկային մարմինների միջև համագործակցության հաստատում: Այդ համագործակցությունը ներառում է կրկնակի հարկման և հարկային օրենքների կիրառման վերաբերյալ վիճելի հարցերի կարգավորման հնարավորություն, ինչպես նաև տեղեկատվության փոխանակում` հարկումից խուսափելը կանխելու նպատակով, ինչը հանդիսանում է արդյունավետ գործիք  և հնարավորություն է տալիս համաձայնագրի դրույթների կատարման նկատմամբ իրականացնել համապատասխան հսկողություն:
Կոնվենցիայի ստորագրումը հնարավորություն կընձեռի զարգացնել Հայաստանի Հանրապետության և Ճապոնիայի միջև ապրանքների և ծառայությունների շրջանառությունը, կապիտալի, տեխնոլոգիաների, մարդկանց շարժը, կնպաստի տնտեսական կապերի զարգացմանը:
Հաշվի առնելով վերոգրյալը՝ Կոնվենցիայի ստորագրումը համարում ենք նպատակահարմար:

	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ․
Նախագիծը բխում է Կառավարության 2021-2026 թվականների ծրագրի 6.8-րդ «Հարկաբյուջետային քաղաքականություն» մասով սահմանված քաղաքականության ուղղություններից, ըստ որի Միջազգային առևտրատնտեսական հարաբերությունները զարգացնելու նպատակով Կառավարության կողմից գործուն քայլեր են իրականացվելու կրկնակի հարկումը բացառող համաձայնագրերի աշխարհագրություն ընդլայնելու նպատակով:


Ֆինանսների նախարարություն
